El fervoja mondo 2/2018

Kimrio:                                                Teknikaj trezoroj en norda Kimrio

Unu el landoj de Britio (“Unuiĝinta Reĝolando de Granda Britio kaj Nord-Irlando”) estas Kimrio. Temas pri teritorio kun areo 20780 km², kie loĝas iom pli ol tri milionoj da homoj. Ni provu iomete interkonatiĝi kun fervojoj kaj iuj teknikaj trezoroj de ĝia norda parto.

Fervojaj linioj tie ĉi aperadis en 19-a jarcento kun diversaj ŝpuroj. Temis pri linioj pliparte vartrafikaj, el kiuj multaj jam ne servas al sia celo, estis nuligitaj aŭ rekonstruitaj por servi plejparte al ekskursantoj. Kie funkcias normala fervoja trafiko, estas ŝpuro 1435 mm. 

“Turismaj” linioj estas ekspluatataj ordinare ekde printempo ĝis aŭtuno, kaj trajnoj estas trakciataj je 90 % de vaporlokomotivoj. Por ĉi tiuj linioj oni ofertas presitajn informajn prospektojn ankaŭ kun horaroj. Ni vizitu nordan Kimrion, ĉar ĉi tie sur teritorio, lavata de Irlanda Maro kaj Sankt-Georga markolo, estas plej multaj diversaj teknikaj interesaĵoj.    

Nian pilgrimadon ni komencas malsupre de la plej alta monto de Kimrio, 1085 m alta Snowdon (Neĝa monto). Pro manko da tempo ni vizitas lokan lokomotivdeponejon en dumila civito Llanberis, situanta en supermara alteco 108 metroj. Ĝuste de ĉi tie estis en la jaro 1896 ekspluatapertigita dentrela linio, unusola en Britio, kun ŝpuro 800 mm kaj longo 7,5 km. La vojon preskaŭ ĝis montosupro la trajneto plenumas dum 50 minutoj je altecdiferenco preskaŭ 1000 metroj. Maksimuma ramplo de la linio estas 167 promiloj. La entute moderna lokomotivejo en formo de unu granda halo, lumigata de lumradiiloj havas antaŭ enveturo rezervujojn por provizado per akvo kaj karbo. Trafika kompanio Snowdon Mountain Railway ekspluatas sur la linio kaj pasaĝeran kaj varan trafikojn per unu motorvagono, du dizelaj lokomotivoj kaj sep vaporlokomotivoj.

En ĉirkaŭaĵo de Llanberis, ĉirkaŭ loka lago situas en agrabla arbarriĉa regiono ankaŭ etŝpura vaportrakcia linio. Ĉi tie vi havas impreson, ke tempo haltis. Lokomotivetoj kiel en fabelo.

Ni tamen daŭrigas la vojon al kalva monto, elstaranta supre de dudekmila apudmara urbo Llandudne sur kalkŝtona duoninsulo kun nomo Great Orme, kies alteco estas nur iom pli ol ducent metroj super Irlanda Maro. El Llandudne ĝis supraĵo iras ŝoseo, veturila telfero (kun 1622 m la plej longa en Britio) al supra stacio, kie troviĝas telekomunika turo, restoracio, instalaĵoj por skiado ktp. kaj la sekvaĉapritre priskribata tramvojo. 
Pli ol cent jarojn funkcianta tramvojo. Sur la tramvojlinio - nomata Great Orme Tramway - kun ŝpuro 1067 mm estas entute tri haltejoj kaj du preterpasejoj. La meza, nomata Halfway servas kiel koneksa stacio al la telfero.

Veturilo de la tramvojlinio Great Orme Tramway forlasas stacion Halfway, kie estas maŝinejo de kablotramvojo
*
La linio konsistas el du partoj. La malsupra tuj akre supreniras el stacio Victoria en stratoj kiel kablotramvojo (Cable Car) en San-Francisko kaj estis malfermita 31-an de Julio 1898. La supra linioparto iras tra senarbara herbeja pejzaĝo, iuloke kun florkreskaĵoj kaj erikejoj. Ŝafaroj kaj kaprinoj zorgas, ke herboj ne tro alte kreskas. Desupre de monteto estas rava elvidejo al la urbo. Tiu linioparto funkcias ekde 8-a de Julio 1902. La tramoj atingas maksimuman rapidon 10 km/h. Troleoj (stangaj kurentodepreniloj), po du sur ĉiu tegmento, jam ne havas funkcion, sed restas nur por ornamo. Tiuloke preskaŭ senĉese blovas vento aŭ almenaŭ modere ventas. Tramoj trafikas ĉiuvetere de Marto ĝis Oktobro, kio estas por kondukistoj nefavora, ĉar ambaŭ kondukistejoj estas malfermaj, do en ilin pluvas aŭ pluvetas ... Kiam estas vintro, tramkondukistoj estas vestitaj en vatvestoj kaj lanĉapoj. Dum suntagoj veturo estas agrabla, kaj tramoj estas plenaj de homoj, iam tamen eĉ malplenaj – precipe en nebulo. Averaĝa trajnsinsekva distanco estas malpli ol 20 minutoj, kaj jare estas transportataj 200 miloj da pasaĝeroj. 
Tri ŝpuroj en unu fervojstacio. Vizitantojn de norda Kimrio atendas surprizo en fervoja stacio Betws-y-Coed.
Stacio Betws-y-Coed kun pasaĝertrajno de kompanio Arriva kaj etŝpuraj trakoj por „Liliput”-grandaj fervojeto kaj tramvojeto 

*
Samnoma vilaĝo estis fondita en 6-a jarcento ĉirkaŭ monaĥejo. La civito kun malpli ol sescent loĝantoj estas konata pro fervojstacia muzeo de fervojaj miniaturoj kaj pro eksteraj fervojeto kaj tramvojeto en „Liliput”-grando kun du diversaj etŝpuroj. La lastaj transportas pasaĝerojn. Pasaĝeroj kaj lokomotivkondukisto de la fervojeto devas dum la okminuta rondvojaĝo kaŭri  sur la veturiloj. 
La tria ŝpuro en fervoja stacio Betws-y-Coed estas 1435 mm. Tie trafikas modernaj normalŝpuraj motorvagonoj de la kompanio Arriva. Ni krome devas konfesi: Lokaj vaporlokomotivoj estas aspekte tre diferencaj ekzemple de tiuj mezeŭropaj.
Ekstertrafika fervojlinio denove reviviĝis. Ni veturis al vilaĝa fervoja stacio Glyndyfrdwy sur dekseskilometra fervojlinio Corwen – Llangollen. 

Vaporlokomotivo kape de pasaĝertrajno en Glyndyfrdwy kaj regejo kun pordego baranta ŝoseon ĉe traknivela pasejo
*
Estas 1-a de Septembro 2017, 15:17 h, kiam en la dutrakan stacieton supren enveturas trajno kun vaporlokomotivo. La vagonaro konsistas el kvin malhelruĝaj kvaraksaj pasaĝervagonoj duone okupitaj. En tempo de normala trafikado ĉi tie funkciis ankaŭ dizellokomotivoj. Brita registaro fermis la linion en la jaro 1965. En 1990-aj jaroj ĝi fariĝis denove ekspluatapertigita kiel privata linio priservata plejparte de laborvolontuloj. Ĝi havas ĉiutagan horaron en somero, vintre trafikas nur en semajnfinoj. Ĉirkaŭaĵo estas monteta kaj arbarigita. La linio iras laŭlonge de rivero Dee. Nia trajno haltis en senhoma stacio. Elvagoniĝis kelkaj pasaĝeroj. Sur ambaŭ kajoj ni vidas starantajn laktokruĉojn, atendante forveturigon trajne al kontraŭaj direktoj.

El regejo eliris bariergardisto, viro en oranĝa veŝto, kaj komencis malfermi dupartan metalfadenan pordegon ĉe traknivela pasejo. Jes, ĉi tie ne estas kutimaj barieroj, sed pordego, kiu ĝis nun fermis fervojan linion, por ke aŭtomobiloj povu traveturadi. La gardisto eltiras pordoŝtopilojn el grundo kaj turnas la kvar pordegpartojn je 90°. La lokomotivo fajfas antaŭ ekveturo, kaj la gardisto per pordego fermas ŝoseon, por ke la trajno havu liberan vojon. Post foriro de la trajno ĉio ripetiĝas male, por ke aŭtomobiloj povu veturi.
Sub piedoj grundo, super ni akvo. Proksime de la urbo Llangollen atendas plia historia surprizo – surponta akvedukto kaj kanalo Pontcysyllte. 

Haveno de panoramŝipoj transportantaj turistojn sur akvedukto kaj kanaloj
*

Laŭ plano de arkitektoj W. Jessop kaj T. Telfort ĝi komencis funkcii en la jaro 1805 post dekjara konstruo sur sekcio 18 km longa. Valon de rivero Dee la 307 metrojn longa akvedukto kun ponteto por piedirantoj transpontas en alto 39 metroj. Ĝiaj 18 ŝtonaj portpilastroj havas spanojn 16 metrajn kaj portas gisferan ŝipireblan fluejon, kiu estas nur 3,4 m larĝa kaj 1,6 m profunda. La akvonivelo estas nur 15 cm sub rando de la fluejo.

En la jaro 2009 la tuta konstruaĵo estis enskribita en la liston de monda heredaĵo de UNESCO en kategorio de kulturaj memoraĵoj.
Pollando – Ĉeĥio:                                   Pola – ĉeĥa labortraktado sur reloj   

En la plej nova elektra vagonkombinaĵo NEVAG Impuls de pola kompanio Malsupresileziaj Fervojoj (Koleje Dolnośląskie KD) merkrede la 24-an de Januaro 2018 okazis sur fervoja linioparto Lichkov – Ústí nad Orlicí komuna labortraktado kaj de kompanioj Ĉeĥaj Fervojoj (ČD) / KD, kaj ankaŭ de reprezentantoj de la mendintoj de regiona trafiko de ambaŭ landoj. La interkonsiliĝon “sur reloj” partoprenis krom reprezentantoj de ambaŭ fervojoj, estro de la provinco Pardubice Martin Netolický, kaj vic-marŝaleto de Malsupresilezia Vojevodio Piotr Rachwalski. 

Temo de la duflankaj traktadoj estis ebla renovigo de rekta kunligo de la Malsupresilezia ĉefurbo Wrocław (Vroclavo, loko de la 70-a IFEF-kongreso), kaj ĉeĥa fervojnodo Ústí nad Orlicí, aŭ enkonduko de veturiloj de pola kompanio KD en transliman fervojtrafikon. Krom prezento de la elektra vagonkombinaĵo okazis praktika montro de funkcioj de antaŭvetura priservo de aranĝaĵo UNIPOK kaj POP en pasaĝera biletvendejo de ČD en fervoja stacio Letohrad.

La foto montras reprezentanton de Ĉeĥaj Fervojoj Michal Štěpán (maldestre) kun prezidanto de KD Piotr Rachwalski. 

Ukrainio – Ĉeĥio:                            Kunlaboro inter Ukrainaj kaj Ĉeĥaj Fervojoj renovigota?  

En ukraina ambasadorejo en Prago la 22-an de Januaro 2018 kunsidis ambasadoro de Ukraina respubliko Jevhen Perebyjnis kun ĝenerala direktoro de Ĉeĥaj Fervojoj (ČD) Pavel Krtek. Temo de la diskuto estis ebla kunlaboro inter Ĉeĥio kaj Ukrainio sur kampo de internacia fervoja trafiko. La atenton ili dediĉis kaj al plua evoluo de vartrafiko kaj al ebloj de renovigo de la rekta pasaĝera fervoja kunligo, kiu ekde lasta trajnhorara periodo estas ĉesigita. Pavel Krtek promesis al ukraina ambasadoro esplori eblojn, kiujn Ĉeĥaj Fervojoj en tiu ĉi direkto havas.

Pri plua kunlaboro inter Ĉeĥaj kaj Ukrainaj Fervojoj diskutos ankaŭ ambaŭ ĉefoj de la kompanioj en aprila konferenco de Organizaĵo por Kunlaboro de Fervojoj (OSĴD), kie ili persone renkontiĝos.

Sur la foto ambasadoro de Ukraina respubliko Jevhen Perebyjnis (maldekstre) kun ĝenerala direktoro de ČD Pavel Krtek dum kunsido.            

Aŭstrio:                     Eŭropa Unio aprobis al Aŭstrio ŝtatan subtenon por fervoja trafiko

En la jaroj 2018 ĝis 2022 aŭstra federacia registaro ricevos por disponigi financan subtenon ĉe transporto de unuopaj vagonkargoj, investi en trafiksisteman distribuon, kiel ankaŭ en priservadon de klientaj trakoj – temas entute pri 600 milionoj da eŭroj, tio estos po 120 milionoj jare. Pro tiu ĉi subteno eblos redukti malavantaĝon de la fervojo rilate al surŝosea trafiko, precipe je mallongaj distancoj. Aŭstrio daŭre preferas ekspedon de unuopaj vagonkargoj, tial ĝi ankaŭ subtenas konstruon, rekonstruon kaj modernigon de klientaj trakoj, por kiuj estos je dispono en la jaroj 2018 ĝis 2022 po 10 milionoj da eŭroj en jaro. 

Germanio:             Estas planata instalo de ekzerca centro por fajroestingado ĉe incendioj en trajnoj

En urbo Crossen an der Elster en germana federacia lando Turingio (Thűringen) troviĝas trakaro, kie estas planata konstrui landan ekzercan savoservejon kaj lernejon, kie estu ekzercataj intervenoj en brulantaj trajnoj. Fine de la jaro 2017 estis planata ekspluatapertigo de la unua parto. Kiel unua en Germanio ĉi tie ĝis fino de la jaro 2019 estos konstruata 150 - 300 metrojn longa tunelo, kie eblos ekzerci estingadon de trajnbrulegoj en tuneloj. Oni planas ekzerci tie ĉi 400 ĝis 500 fajrobrigadistojn kaj akcidenthelpantojn en jaro.

(Laŭ Bahn-Report 5/2017)

Germanio:                                                   40 novaj lokomotivoj por kompanio TX Logistik 
Kompanio TX Logistik kun sidejo en Germanio subskribis kontrakton kun firmao Bombardier por liveri 40 lokomotivojn TRAXX MS3. Livero de lokomotivoj komenciĝos en somero 2019. Al la kontrakto apartenas ankaŭ 15-jara interkonsento por antaŭŝirmado kaj kontinua bontenado de veturilaro, kiu garantios, ke la kompanio TX Logistik, kiu estas centprocente posedata de la itala grupo Ferrovie dello Stato, akiros altan fidindecon kaj preparitecon de lokomotivoj. La kontrakto ankaŭ donas eblon aĉeti ĝis 25 pliajn lokomotivojn. Lokomotivoj TRAXX MS3 estos ekde komenco homogenaj por trafikado sur ĉefaj fervojlinioj, konkrete sur germana-itala koridoro, sed ankaŭ sur svisaj retoj... Per tio TX Logistik sukcesos garantii por si altan funkcian normigadon en la tuta Eŭropo. Renovigeblaj lokomotivoj ebligas oferti al klientoj efektivan solvon de translandlima trafiko ĉe optimumigo de la kostoj.

Slovakio:                                                       Kontenera terminalo en Teplička 
Registaro de Slovaka respubliko aprobis la 15-an de Novembro 2017 proponon fare de trafikministro por anonci konkurson por luo de terminalo de trafiksistema distribuo apud trafiknodo Žilina. Transkargejo estas finkonstruita jam antaŭ du jaroj, kaj konstruado kostis preskaŭ 18 milionojn da eŭroj. El tiu ĉi monsumo donis Eŭropa Unio ĉirkaŭ 13 milionojn da eŭroj. La ŝtato pripensis konstrui ankoraŭ pliajn terminalojn apud Bratislavo (Bratislava), Košice kaj Leopoldov. Kontraŭ tiu ĉi plano tamen protestis la kompanio Metrans, kiu ekspluatas proprajn transkargejojn en Dunajská Streda kaj Košice. En la jaro 2011 ĝi ekturniĝis al Eŭropa Komisiono kun akuzo de tiu ĉi plano kun aserto, ke konstruo de kvar publikaj terminaloj en Slovakio estas ne bezonata kaj povas difekti ekonomian konkurson. La Komisiono motivigojn de Metrans akceptis kaj al Slovakio ordonis proponatan konstruadon de la transkargejoj haltigi. Ĝi permesis nur finkonstruon de terminalo apud Žilina. La koncesia kontrakto kun sukcesa adepto estos subskribita por tempoperiodo 30 jaroj.  

                                                                                             Laŭ diversaj fontoj preparis Jindřich Tomíšek,


reviziis Heinz Hoffmann.
